
HOTUBA YA NDUGU GEORGE M. MASAJU, MWANASHERIA MKUU WA SERIKALI AKIWASILISHA MUSWADA WA SHERIA YA MAREKEBISHO YA SHERIA MBALIMBALI WA MWAKA 2017 (THE WRITTEN LAWS (MISCELLANEOUS AMENDMENTS) ACT, 2017) KATIKA BUNGE LA JAMHURI YA MUUNGANO WA TANZANIA
____________________________
Mheshimiwa Spika, kwa mujibu wa Kanuni ya 86 ya Kanuni za Kudumu za Bunge, Toleo la Mwaka 2016, naomba kutoa Hoja kwamba Muswada wa Sheria ya Marekebisho ya Sheria Mbalimbali wa Mwaka 2016 (The Written Laws (Miscellaneous Amendments) Act, 2017) kama ulivyorekebishwa kwa mujibu wa Jedwali la Marekebisho sasa usomwe Mara ya Pili; na Bunge lako Tukufu lijadili na hatimaye lipitishe Muswada huu kuwa sehemu ya Sheria ya Nchi.
Mheshimiwa Spika, awali ya yote, naomba nianze kwa kumshukuru sana Mwenyezi Mungu, Mwingi wa Rehema kwa kuniwezesha kusimama mbele ya Bunge lako tukufu kuwasilisha Muswada huu wa Sheria ya Marekebisho ya Sheria Mbalimbali wa Mwaka 2017 (The Written Laws (Miscellaneous Amendments) Act, 2017).
Mheshimiwa Spika, napenda nitumie nafasi hii kumpongeza Mhe. Dkt John Pombe Joseph Magufuli, Rais wa Jamhuri ya Muungano wa Tanzania kwa kuendelea kuiongoza nchi kwa malengo, ujasiri na uzalendo wa hali ya juu. Ninawashauri Watanzania wote tuendelee kumuunga mkono na pia kumuombea kwa Mwenyezi Mungu. Pia,  ninawapongeza Mhe. Samia Suluhu Hassan, Makamu wa Rais wa Jamhuri ya Muungano wa Tanzania, Mhe Dkt. Ally Mohamed  Shein Rais, wa Zanzibar na Mwenyekiti wa Baraza la Mapinduzi na Mhe. Kassim Majaliwa, Majaliwa (Mb) Waziri Mkuu wa Jamhuri ya Muungano wa Tanzania na Mawaziri wote kwa kazi kubwa wanayoifanya katika kuwaletea maendeleo Watanzania wote katika Jamhuri ya Muungano wa Tanzania.
Mheshimiwa Spika, Ninawashukuru Mawaziri kwa ushirikiano wanaoipatia Ofisi ya Mwanasheria Mkuu wa Serikali katika utekelezaji wa majukumu yake huku nikiwapongeza jinsi walivyoleta hotuba muhimu za bajeti za Wizara zao na kupitishwa na Bunge.  Miongoni mwao nimtaje tu hapa Waziri wa Katiba na Sheria, Mhe Prof. Palamagamba John Kabudi (Mb) kwa ushirikiano mkubwa anaoipatia Ofisi ya Mwanasheria Mkuu wa Serikali katika utekelezaji wa Majukumu ya Kikatiba na Kisheria ya Ofisi ya Mwanasheria Mkuu wa Serikali. Ninampongeza Mhe Prof. Palamagamba Kabudi (Mb) kwa kuweza kuwasilisha katika Bunge lako Tukufu Miswada mitatu muhimu kwa maslahi ya Taifa letu ambayo ni The Natural Wealth and Resources (Permanent Sovereignty) Act, 2017, The Natural Wealth and Resources (Review and Re-negotiation of Unconscionable Terms) Act, 2017 na The Written Laws (Miscellaneous Amendments) Act, 2017. Miswada hiyo tayari imepitishwa na Bunge kuwa Sheria za Nchi yetu.
Mheshimiwa Spika, Ninalishukuru Bunge kwa kutambua umuhimu wa Miswada hiyo na kuipitisha kuwa miongoni mwa sheria za Nchi yetu. Hakika wewe mwenyewe Mhe. Spika na Bunge lako Tukufu mnaingia katika historia muhimu kuhusu kutungwa kwa Sheria hizo zinazohusu umiliki na matumizi bora ya Maliasili na Rasilimali za Nchi yetu kwa manufaa ya Wananchi na Nchi yetu ipasavyo.  Ninawashauri wananchi kuchangamkia na kufaidika na fursa zinazoletwa na Sheria hizo.  
Mheshimiwa Spika, ninakupongeza wewe mwenyewe, Mheshimiwa Naibu Spika na Waheshimiwa Wenyeviti wa Bunge kwa namna mnavyoendelea kuliongoza Bunge letu kwa ufanisi ipasavyo. Pia, ninawapongeza Waheshimiwa Wabunge kwa kuendelea kutekeleza ipasavyo wajibu wao wa Kikatiba wa kutunga sheria pamoja na kuisimamia Serikali. Ninaishukuru Ofisi ya Bunge na Wabunge wote kwa ushirikiano mnaoipatia Ofisi ya Mwanasheria Mkuu wa Serikali Nchini.

Mheshimiwa Spika, naomba nichukue nafasi hii kuwapongeza Mhe. Salma Rashid Kikwete (Mb.), Mhe. Mchungaji Dkt. Getrude Pangalile Rwakatare(Mb.) na Mhe. Catherine Nyakao Ruge (Mb.) kwa kuteuliwa kuwa Wabunge. Ninawatakia kila la kheri katika utekelezaji wa majukumu yao ndani ya Bunge hili na pia katika kuwatumikia wananchi. 
Mheshimiwa Spika, ninawapongeza watumishi wa Ofisi ya Mwanasheria Mkuu wa Serikali wakiongozwa na Naibu Mwanasheria Mkuu wa Serikali, Ndugu Gerson J. Mdemu, kwa kuendelea kutekeleza majukumu na kazi za Ofisi ya Mwanasheria wa Serikali kwa ufanisi ipasavyo licha ya changamoto mbalimbali. Mwisho,lakini sio kwa umuhimu, ninawashukuru wananchi wote kwa kuendelea kuiunga mkono Ofisi ya Mwasheria Mkuu wa Serikali na hivyo kutupatia kwa njia ya ushauri, Maombi, Sala, Dua, taarifa muhimu n.k.  na hivyo kutuwezesha kutekeleza majukumu yetu kwa ufanisi ipasavyo.
Mheshimiwa Spika, ninapowasilisha Muswada huu mbele ya Bunge lako tukufu, ninatambua kwamba Taifa limepitia katika vipindi mbalimbali vya maombi na toba kuanzia Kwaresma, Mwezi Mtukufu wa Ramadhani, ibada za kila juma au kila siku. Wabunge ni miongoni mwa Wananchi ambao wamekuwa wakishiriki ibada hizo na hata wakati mwingine katika maeneo haya ya Bunge. Ninaamini kwamba hatua hii ya wananchi kushiriki ibada hizo italiwezesha Taifa letu kubarikiwa na kudumisha amani, mshikamano, umoja na ustawi wa wananchi. Kwa hiyo ninawapongeza sana wananchi wote wa Jamhuri ya Muungano wa Tanzania kwa kushiriki katika ibada hizo, Mwenyezi Mungu azidi kuwabariki, Mwenyezi Mungu ibariki Jamhuri ya Muungano wa Tanzania, Amina.  
Mheshimiwa Spika, Kuhusu Muswada wa Sheria ya Marekebisho ya Sheria Mbalimbali  wa Mwaka 2017 (The Written Laws (Miscellaneous Amendments) Act, 2017) ambao uko mbele ya Bunge lako Tukufu,ninapenda kuishukuru sana Kamati ya Kudumu ya Bunge ya Katiba na Sheria inayoongozwa na Mwenyekiti wake Mhe. Mohamed Omary Mchengerwa (Mbunge wa Rufiji) na Makamu Mwenyekiti, Mhe. Najma Murtaza Giga (Mbunge wa Viti Maalum) kwa ushirikiano na ushauri waliotupatia wakati wa kupitia Muswada huu mbele ya Kamati hiyo. Kamati hii ilifanya kazi kubwa na nzuri sana ya kuchambua  Muswada huu kwa makini na kusikiliza na kuchambua maoni yaliyowasilishwa na wadau walioitwa mbele ya Kamati hiyo na kuishauri Serikali kuboresha Muswada huu. Serikali imezingatia ushauri wa Kamati na imeleta Jedwali la Marekebisho kwa kuzingatia ipasavyo ushauri huo muhimu.

Mheshimiwa Spika, Muswada wa Sheria ya Marekebisho ya Sheria Mbalimbali wa Mwaka 2017,(The Written Laws (Miscellaneous Amendments) Act, 2017, unapendekeza kufanya marekebisho katika Sheria Mbili (2). Lengo la marekebisho yanayopendekezwa ni kurahisisha utekelezaji wa Sheria hizo kwa kuondoa upungufu uliojitokeza wakati  wa kutumia masharti ya sheria hizo na pia kuoanisha masharti ya Sheria zinazorekebishwa na masharti yaliyoko katika sheria nyingine zilizopo. Baadhi ya masuala yaliyozingatiwa katika Muswada huu, ni kubadilisha vifungu vya Sheria kwa kufuta baadhi ya vifungu vya sheria hizo na kuviandika upya, kufuta baadhi ya maneno kwenye vifungu vya sheria, kuingiza maneno mapya na kuongeza vifungu vipya. 

Mheshimiwa Spika, Sheria zinazopendekezwa kurekebishwa kupitia Muswada huu ni kama ifuatavyo:-
1. Sheria ya Bajeti, Sura ya 439 (The Budget Act, [Cap.439]);na
2. Sheria ya Ofisi ya Mwanasheria Mkuu wa Serikali(Utekelezaji wa Majukumu), Sura ya 268(The Office of the Attorney General (Discharge of Duties) Act, [Cap. 268]);

Mheshimiwa Spika, Muswada huu umegawanyika katika Sehemu Kuu Tatu ambapo Sehemu ya Kwanza ya Muswada inaainisha masharti ya Utangulizi, ikiwa ni pamoja na, jina la Sheria inayopendekezwa na tamko la marekebisho ya Sheria zinazokusudiwa kufanyiwa marekebisho kupitia Muswada huu. 


Mheshimiwa Spika, Sehemu ya Pili inapendekeza marekebisho katika Sheria ya Bajeti, Sura 439 (The Budget Act, Cap 349). Kwa ujumla, msingiwa marekebisho yanayopendekezwa ni changamoto zilizojitokeza wakati wa kutekeleza Sheria ya Bajeti kama ilivyo hivi sasa. Sheria hiyo kwa sasa inaweka masharti yanayoitaka Serikali kuwasilisha Bungeni kila robo mwaka taarifa mbalimbali kuhusu utekelezaji wa bajeti ya Serikali. Utaratibu huo hautoi fursa ya kutosha kwa Serikali kuandaa taarifa husika na kufanya mapitio ya kina ya utekelezaji wa bajeti ya Serikali kutokana na sababu zifuatazo;
(i) 
Utekelezaji wa bajeti ya Serikali, pamoja na mambo mengine, unategemea kwa kiwango kikubwa upatikanaji wa mapato ya Serikali kutoka vyanzo mbalimbali vya ndani na nje ya nchi na mapato hayo ya kila mwezi  ndiyo yanayotolewa kwa mafungu mbalimbali ili kutekeleza bajeti ya Serikali. Kila ifikapo robo ya mwaka, Serikali inakuwa haijapokea mapato ya kutosha kutoka vyanzo vyake ikiwemo kutoka kwa washirika wa maendeleo na hivyo taarifa husika kukosa uhalisia.
(ii) Ili kuandaa ipasavyo taarifa za utekelezaji wa bajeti, Wizara na Taasisi mbalimbali zinahitaji muda wa kutosha wa kukusanya takwimu, kuzifanyia uchambuzi na hatimaye kuandaa taarifa husika na kuziwasilisha Wizara ya Fedha na Mipango kwa uchambuzi na kuzijumuisha pamoja (consolidate). Muda wa robo mwaka uliopo hivi sasa kisheria hautoi fursa kwa Taasisi na Wizara kukusanya takwimu sahihi na kuzifanyia uchambuzi ili kuandaa taarifa zenye kubainisha hali halisi ya utekelezaji wa bajeti ya Serikali.

Mheshimiwa Spika, kutokana na changamoto hizo, Muswada huu unapendekeza marekebisho katika Sheria hiyo ili kuweka masharti yatakayowezesha taarifa mbali mbali kuhusiana na utekelezaji wa Bajeti ya Serikali kuwasilishwa Bungeni kila nusu mwaka. Hatua hiyo itawezesha Serikali kupata fursa ya kutosha ya kuandaa taarifa inayojitosheleza kuhusiana na utekelezaji wa Bajeti ya Serikali baada ya kupata mapato na matumizi na hivyo kuweza kuandaa takwimu muhimu kwa ajili hiyo.

Mheshimiwa Spika, Ibara ya 4 ya Muswada inapendekeza kufuta na kuandika upya kifungu cha 41(7) cha Sheria hiyo kinachohusiana na uhamisho wa fedha (reallocation) na uwasilishaji wa taarifa za uhamisho huo Bungeni. Sheria ilivyo sasa inaelekeza kuwa  uhamisho wa fedha ufanywe na Waziri mwenye dhamana ya fedha na kwamba taarifa ya uhamisho wa fedha iwasilishwe Bungeni kila robo mwaka(quarterly). Marekebisho yanayopendekezwa kupitia Muswada huu ni kuweka masharti katika kifungu kipya 41(8) kuwa taarifa za uhamisho wa fedha iwasilishwe Bungeni kila baada ya nusu mwaka.

Mheshimiwa Spika, Ibara ya 5 ya Muswada inapendekeza marekebisho katika kifungu cha 53(2) cha Sheria kinachoweka masharti kwamba   Waziri mwenye dhamana ya fedha awasilishe Bungeni taarifa ya robo mwaka kuhusu miadi ya matumizi ya kila kasma (report expenditure commitment). Muswada unapendekeza kifungu hicho kirekebishwe ili taarifa ya robo mwaka kuhusu miadi ya matumizi ziwasilishwe Bungeni kila baada ya nusu mwaka.

Mheshimiwa Spika, kifungu cha 56(1) cha Sheria hiyo kinaelekeza kuwa Waziri mwenye dhamana ya fedha awasilishe Bungeni taarifa ya utekelezaji wa bajeti (compliance report) ya Serikali kila baada ya robo mwaka. Ibara ya 6 ya Muswada inapendekeza kuwa kifungu hicho kifutwe na kuandikwa upya ili kuweka masharti yatakayowezesha taarifa za utekelezaji wa bajeti ya Serikali kuwasilishwa Bungeni miezi sita baada ya kupitishwa kwa Bajeti ya Serikali na kila mwisho wa mwaka wa fedha. Pia, Muswada unapendekeza kifungu kidogo cha (7) kifutwe kwa kuwa maudhui yake tayari yameelezwa katika kifungu kidogo kipya cha (1) kinachopendekezwa kupitia Muswada huu.  
Mheshimiwa Spika, kifungu cha 57 cha Sheria ya Bajeti kinaweka masharti kuhusu taarifa ya robo mwaka ya mapato na matumizi halisi ya Serikali, Taasisi na Mashirika ya Umma(Quarterly Statements of the Government). Marekebisho yanayopendekezwa katika Ibara ya 7 ya Muswada ni kufanya marekebisho ya kiuandishi katika maelezo ya pembeni ”Marginal Note” kwa kufuta maneno ”Quarterly statements” na kuweka badala yake maneno ”Mid year statements”. Pia, inapendekezwa kuwa  kifungu cha kidogo cha (1) kifutwe na kuandikwa upya ili taarifa ya mapato na matumizi halisi ya Serikali, Taasisi na Mashirika ya Umma iwasilishwe Bungeni na Waziri mwenye dhamana ya fedha miezi sita baada ya kupitishwa kwa Bajeti ya Serikali badala ya kila robo mwaka kama inavyoelezwa katika Sheria.

Mheshimiwa Spika, Kifungu cha 61 cha Sheria hiyo kinaelekeza kuwa Waziri mwenye dhamana ya fedha anaweza kusamehe kodi, ada na tozo mbalimbali na  kwamba awasilishe Bungeni taarifa ya misamaha kila robo mwaka. Ibara ya 8 ya Muswada inapendekeza kufuta na kuandika upya kifungu hicho ili kuweka masharti kuwa taarifa ya misamaha hiyo iwasilishwe Bungeni kila nusu mwaka badala ya muda wa robo mwaka  unaotajwa katika Sheria ya sasa.

Mheshimiwa Spika, Ibara ya 9 ya Muswada inapendekeza marekebisho ya kiuandishi katika kifungu cha 62 kifungu kidogo cha (2)(a) kwa kufuta neno “port folio” na kuliandika kwa usahihi kuwa “portfolio”.
Mheshimiwa Spika, Ibara ya 10 inapendekeza marekebisho katika kifungu cha 63(2)(b) kinachohusu uwasilishaji wa taarifa ya utekelezaji wa bajeti ya Serikali Bungeni kila baada ya robo mwaka, kwa kufuta neno “quarterly” na kuweka badala yake neno “mid- year” . Lengo la mapendekezo haya ni kuweka masharti yatakayowezesha taarifa hiyo kuwasilishwa Bungeni kila baada ya nusu mwaka kama iliyopendekezwa pia katika Ibara ya 6 ya Muswada huu.

Mheshimiwa Spika, kifungu cha 65(2) cha Sheria ya Bajeti kinaweka masharti kuwa iwapo itathibitika kuwa afisa wa umma kwa maksudi au kutokana na uzembe alisababisha Serikali au Taasisi ya Umma kushindwa kutekeleza majukumu yake chini ya Sheria hiyo anatenda kosa la kinidhamu (disciplinary offence) na atawajibishwa binafsi kwa kuchukuliwa hatua za kinidhamu au kushtakiwa kwa kosa la jinai kulingana na aina (nature) ya madhara yatokanayo na kushindwa kutekeleza majukumu hayo, kama inavyoonekana kwenye jedwali la Marekebisho. Marekebisho haya yanalenga kuhakikisha kuwa maafisa husika wanatekeleza ipasavyo masharti ya Sheria ya Bajeti.

Mheshimiwa Spika, Sehemu ya Pili inapendekeza marekebisho katika Sheria ya Ofisi ya Mwanasheria Mkuu wa Serikali(Utekelezaji wa Majukumu), Sura ya 268(The Office of the Attorney General (Discharge of Duties) Act, [Cap. 268]). Ibara ya 12 ya Muswada inapendekeza marekebisho katika kifungu cha 8(2) cha Sheria hiyo kwa kufuta neno “Ordinance” popote  linapojitokeza katika  kifungu hicho na kuweka badala yake neno “Act”  kwa kuwa hilo ndilo neno sahihi linalotumika kutaja Sheria ikiwemo Sheria zinazorejewa katika kifungu hicho. Pia, inapendekezwa kuwa rejea ya Sheria ya Uasili (Adoption) ifutwe na kuweka badala yake rejea ya Sheria ya Mtoto (The Law of the Child). Hii ni kwa sababu Sheria ya The Adoption Ordinance ilishafutwa kupitia Sheria ya Mtoto ambayo ndiyo inayosimamia masuala ya kuasili mtoto kwa sasa.
Mheshimiwa Spika, Ibara ya 13 ya Muswada inapendekeza kufuta kichwa cha Sehemu ya Saba katika Sheria hiyo ili kisomeke “Recruitment and Code of Ethics for Law Officers, State Attorneys and Legal Officers” badala ya “Recruitment and Code of Ethics for Legal Officers”. Hii ni kwa sababu masharti kuhusu ajira na Kanuni za Maadili ambayo yako katika vifungu vya 24 hadi 29 vya Sehemu hiyo yanawahusu pia “Law Officers” na  “State Attorneys” kama inavyoonekana pia katika Jedwali la Sheria hiyo na siyo “legal officers” pekee kama inavyoelezwa katika kichwa cha Sehemu hiyo ya Saba. 
Mheshimiwa Spika, kifungu cha 17 cha Sheria hiyo kinampatia Mwanasheria Mkuu wa Serikali haki ya kusikilizwa katika mashauri yenye maslahi ya Umma Mahakamani, Mabarazani na katika Taasisi za Kiutawala. Lakini Kifungu 17(1) kwa jinsi kilivyoandikwa hakieleweki vizuri kisarufi na kimaudhui na pia kinaonekana kama kimejikita tu katika mashauri yaliyoko katika ya administrative body pekee wakati masharti mengine ya kifungu hicho yanahusisha pia mashauri yaliyoko Mahakamani na Mabarazani yenye maslahi ya umma, mali ya umma au mashauri ambayo yanahusu Bunge, Mahakama, Idara inayojitegema ya Serikali au Wakala ya Serikali. 
Hivyo, kwa kuzingatia pia kuwa Ibara ya 59(4) ya Katiba ya Jamhuri ya Muungano wa Tanzania, 1977 (Katiba) inampatia Mwanasheria Mkuu wa Serikali “haki ya kuhudhuria na kusikilizwa katika Mahakama zote katika Jamhuri ya Muungano” na kwa kuwa shauri katika Mahakama hizo linaweza kufunguliwa kwa njia ya mbali mbali ikiwemo “application”, “suit” au  “petition”, Ibara ya 14 ya Muswada inapendekeza kufuta maneno “suit inquiry on administrative body” katika kifungu hicho na kuweka badala yake maneno “application, suit, appeal or petition in court or inquiry on administrative body”. Msingi wa marekebisho haya ni kuwezesha Ibara ya 59(4) ya Katiba kutekelezwa kwa ufanisi ipasavyo kwa Mwanasheria Mkuu wa Serikali kuweza kusikilizwa katika shauri lolote lililofunguliwa au linaloendelea Mahakamani katika Jamhuri ya Muungano kwa lengo la kulinda na kutetea maslahi au mali ya Umma na kushiriki katika mashauri yanayohusu Bunge, Mahakama, Idara inayojitegema au Wakala ya Serikali katika shauri husika.
Mheshimiwa Spika, baada ya maelezo hayo na kwa mara nyingine tena, ninakushukuru sana kwa kunipatia nafasi ya kuwasilisha maelezo ya hoja kuhusu Muswada wa Sheria ya Marekebisho ya Sheria Mbalimbali wa Mwaka 2017 (The Written Laws (Miscellaneous Amendments) Act, 2017) na ninaomba Bunge lako tukufu liujadili na kuupitisha katika hatua ya Kusomwa kwa Mara ya Pili na Mara ya Tatu ili hatimaye marekebisho yanayopendekezwa yawe sehemu ya Sheria za Nchi.
Mheshimiwa Spika, naomba kutoa hoja.
________________________

